
 

 

 

 

 

10 Mawrth 2023 

Memoranda Cydsyniad Deddfwriaethol ar Fil Cyfraith yr UE a Ddargedwir (Dirymu a 

Diwygio) 

Annwyl Huw,  

Diolch i chi am eich llythyr ar 22 Chwefror yn tynnu ein sylw at ddau argymhelliad yn 

eich adroddiad ar Femoranda Cydsyniad Deddfwriaethol Llywodraeth Cymru ar Fil 

Cyfraith yr UE a Ddargedwir (Dirymu a Diwygio), sy'n berthnasol i'r Pwyllgor Busnes: 

Argymhelliad 5: Os bydd y dyddiad machlud ar 23 Mehefin 2026 yn parhau yn y Bil, 

dylai’r Pwyllgor Busnes, wrth baratoi ar gyfer y Seithfed Senedd, sicrhau bod ei olynydd 

yn ymwybodol y bydd angen rhoi blaenoriaeth i sefydlu pwyllgor priodol ar fyrder, fel 

bod rheoliadau’n cael eu gwneud cyn y caniateir i’r dyddiad machlud hwnnw gael ei 

ystyried. Ymhellach, efallai y bydd angen cynnal Cyfarfodydd Llawn er mwyn i 

Aelodau’r Seithfed Senedd newydd ystyried unrhyw reoliadau sy’n ddarostyngedig i’r 

weithdrefn gadarnhaol ddrafft, a phleidleisio yn eu cylch.  

Argymhelliad 14: Dylai’r Pwyllgor Busnes ystyried ar fyrder a ddylid ymestyn tymor yr 

hydref i 22 Rhagfyr 2023, er mwyn darparu ar gyfer cyfarfodydd ychwanegol o’r 

Pwyllgor hwn ac eisteddiadau Cyfarfod Llawn ychwanegol a allai fod yn ofynnol ar gyfer 

ystyried rheoliadau sy’n deillio o’r Bil. 

Trafodwyd yr argymhellion hyn gennym yn ein cyfarfod ar 28 Chwefror a chytunwyd i 

ddychwelyd at Argymhelliad 14 yn ystod yr wythnosau nesaf wrth gadarnhau 

dyddiadau toriadau ar gyfer tymor yr hydref, gan gynnwys toriad Nadolig 2023. 

Byddwn yn gwneud hyn gan gadw gofynion Bil Cyfraith yr UE a Ddargedwir (Dirymu a 

Diwygio), o ran amser eistedd pwyllgorau a’r Cyfarfod Llawn, mewn cof a byddwn yn 

rhoi diweddariad pellach i chi bryd hynny. 

Mewn perthynas ag Argymhelliad 5, byddwn yn dychwelyd at y mater hwn wrth 

ystyried ein gwaith gwaddol tua diwedd y Chweched Senedd, gan gynnwys unrhyw 

argymhellion y dymunwn eu gwneud i'n pwyllgor olynol bryd hynny. Caiff hyn ei lywio, 

wrth gwrs, gan ffurf derfynol y ddeddfwriaeth a'r sefyllfa o ran is-ddeddfwriaeth bryd 

hynny. 

Cofion cynnes 

 

Y Gwir Anrh. Elin Jones AS 

Y Llywydd a Chadeirydd y Pwyllgor Busnes 

 

Croesewir gohebiaeth yn Gymraeg neu Saesneg. 

